
‚ՀԱՅԱՍՏԱՆԻՀԱՆՐԱՊԵՏՈՒԹՅԱՆ ԿԱՌԱՎԱՐՈւԹՅԱՆ 2011 ԹՎԱԿԱՆԻ

ՄԱՐՏԻ 18-Ի N281-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈւ ՄԱՍԻՆե ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
1. Իրավական ակտի անհրաժեշտությունը 

Հայաստանի Հանրապետության կառավարության 2011 թվականի մարտի 18-ի N 281-Ն որոշման մեջ փոփոխություններ և լրացումներ կատարելու մասինե ՀՀ կառավարության որոշման նախագծի ընդունման անհրաժեշտությունը պայմանավորված է Հայաստանի Հանրապետության վարչապետի 2011 թվականի հոկտեմբերի 7-ի ‚Հայաստանի Հանրապետության առողջապահության նախարարության բիզնես գործընթացների կանոնակարգման միջոցառումների  ծրագիրը հաստատելու մասինե N935-Ա որոշման ընդունմամբ, մասնավորապես` որոշմամբ հաստատված Հայաստանի Հանրապետության առողջապահության նախարարության բիզնես գործընթացների կանոնակարգման միջոցառումների ծրագրի 20-րդ կետով։
Ներկայացվող նախագծով նախատեսվում է թմրամիջոցների կամ հոգեմետ նյութերի կամ Հայաստանի Հանրապետության կառավարության սահմանած` դրանց պրեկուրսորների արտադրության, արտահանման, ներմուծման կամ մեծածախ առևտրի իրականացման լիցենզավորման կարգերում հստակեցնել սահմանված անհրաժեշտ փաստաթղթերի ցանկը և հայտի մերժման հիմքերը։ Մասնավորապես` նախատեսվում է  վերջիններս համապատասխանեցնել լիցենզավորման պարտադիր պայմաններին և պահանջներին, ինչպես նաև լիցենզիայի ստորագրման գործառույթը վերապահել լիազորված մարմնի իրավասու ստորաբաժանման ղեկավարին։
Միաժամանակ նախագծով բացառություն է նախատեսվել այն իրավաբանական անձանց և անհատ ձեռնարկատերերի համար, որոնք պրեկուրսորները ներմուծում են պահպանման անվտանգությունը ապահովող հատուկ տարաներով կամ կոնտեյներներով։ Մասնավորապես` վերջիններս կարող են պրեկուրսորները պահպանել նաև ազդանշանային համակարգով ապահովված  առանձնացված տարածքներում։
2. Ընթացիկ իրավիճակը և խնդիրները

       Ներկայումս Հայաստանի Հանրապետության կառավարության 2011 թվականի մարտի 18-ի N 281-Ն որոշման մեջ սահմանված  չեն լիցենզիայի համար ներկայացված հայտի մերժման հիմքերը, ինչը գործնականում խնդիրներ է առաջացնում լիցենզիա ստանալու համար ներկայացված հայտերի ուսումնասիրման ժամանակ հայտերի մերժման հիմքերը ձևակերպելիս։ Գործող որոշման համաձայն`  նաև թմրամիջոցների կամ հոգեմետ նյութերի, դրանց պրեկուրսորների արտադրության, արտահանման, ներմուծման կամ մեծածախ առեվտրի իրականացման լիցենզիա ստորագրելու իրավասությունը վերապահված է  լիազորված մարմնի ղեկավարին։ Սակայն նկատի ունենալով ներկայացված հայտերի թիվը և լիազորված մարմնի ղեկավարի աշխատանքային ծանրաբեռնվածությունը աշխատանքների արդյունավետության բարձրացման նպատակով առավել նպատակահարմար է նշված լիազորությունը վերապահել  համապատասխան իրավասու ստորաբաժանման ղեկավարին։
3.Կարգավորման նպատակը և խնդիրները

Ներկայացված նախագծով փորձ է արվում վերացնել լիցենզավորման կարգերով սահմանված անհրաժեշտ փաստաթղթերի ցանկի և հայտերի մերժման հիմքերի  միջև առկա հակասությունները և վերջիններս համապատասխանեցնել լիցենզավորման պարտադիր պահանջներին և պայմաններին` սահմանելով դրանք հաստատող փաստաթղթերի պահանջները։ Նախագծով կարգավորվում է նաև լիցենզիաների ստորագրելու իրավասությունների վերապահումը համապատասխան լլիազորված մարմնի պատասխանատու ստորաբաժանման ղեկավարին։
          4. Նախագծի մշակման գործընթացում ներգրավված ինստիտուտները և անձիք

Իրավական ակտի նախագիծը մշակվել է Հայաստանի Հանրապետության առողջապահության նախարարության իրավաբանական վարչության կողմից։
          5. Իրավական ակտի կիրառման դեպքում ակնկալվող արդյունքը
Իրավական ակտի ընդունման արդյունքում հնարավոր կլինի սահմանել թմրամիջոցների կամ հոգեմետ նյութերի կամ Հայաստանի Հանրապետության կառավարության սահմանած` դրանց պրեկուրսորների արտադրության, արտահանման, ներմուծման կամ մեծածախ առևտրի իրականացման լիցենզավորման կարգերում լիցենզիա ստանալու համար սահմանված հայտի մերժման հիմքերը` համապատասխանեցնելով լիցենզավորման պարտադիր պայմաններին և պահանջներին, ինչը հնարավորություն կտա տնտեսվարող սուբյեկտների համար լրացուցիչ խոչընդոտներ չստեղծելու համար։
Միևնույն ժամանակ լիցենզիա ստորագրման վերապահումը համապատասխան ստորաբաժանման  ղեկավարին  հնարավորություն կտա առավել արդյունավետ կազմակերպել հայտատուներին համապատասխան լիցենզիաների տրամադրումը։
ՀՀ ԱՌՈՂՋԱՊԱՀՈւԹՅԱՆ ՆԱԽԱՐԱՐ`                                         Հ.ՔՈւՇԿՅԱՆ
